
Donostiako pentsiodunek eskatutakoaren alde egiteko 
KONTROL MOZIOA

Amaia Almirall Lopez de Luzuriaga EH BILDU udal taldeko zinegotziak, Udalbatzaren Organo Araudiko
98. artikulua oinarri, mozio hau aurkezten du, Udalbatzan azter dadin. Mozioa 2018ko martxoaren
12an Pertsonentzako Zerbitzuetako Batzordean aztertutako interpelazioaren ondorioa da.

JUSTIFIKAZIOA

Donostiarren %23ak 65 urte edo gehiago ditu, horrek esan nahi du kopuru hori gutxienez izango dela
pentsioarekin biziko dena.  Jakin ere badakigu gizarteratze beharrei  begira egiten diren baliabide
eskarien %80 diru-laguntzen bitartez  ebazten  direla  eta  horietako asko pentsio  baxuekin loturik
daudela. Horregatik, 2018. urtea hasi berria den honetan, ulertezina izan da alkateak urteko erronkak
azaldu  zituenean  problematika  honetaz  txintik  ere  ez  esatea.  Eta  hala  jarraitu  du  talde  honen
ekimena aurkeztu arte.

Are eta harrigarriagoa izan da kontuan hartuta Donostiako Udaleko egitasmo handietan behin eta
berriz zahartzeari begira agertu diren kezkak eta asmo onak:

* Donostiako Gizarte Kontseiluak pobrezia eta gizarte bazterketa aztertzeko lan talde baten
sorrerari bide eman zion 2014an. Bere lanaren ondorioz erronka argiak agertu ziren 2016an
ezagutarazi   zen  lanaren  bidez.  Horietako  lehena:  “Demografian  aurrera  ezin  egina,
biztanleriaren zahartzea eta immigrazio tasa murritzak  ezaugarri  nagusi  diren egoeran /
Estancamiento demográfico, caracterizado por envejecimiento de la población y unas tasas
de inmigración reducidas”. 
* “E2020DSS PLAN ESTRATEGIKOA EGUNERATZEKO IRIZPIDEAK” ezartzerakoan honako hau
plazaratu zen: “Gure gizartea aldatzen ari da eta gizartearen zahartze prozesua errealitate
bilakatu da dagoeneko; adineko pertsonak gizartean segmentu gero eta handiagoa osatzen
dute  eta  gero  eta  adintsuagoak dira  baina,  aldi  berean,  rol  aktiboagoa  izan nahi  dute
hirian.”; “Bizitzea merezi duen hiri/gizarte batean bertan bizi diren pertsona guztiek haien
bizi‐proiektua garatu ahal izateko gutxieneko baldintzak izan behar dituzte”.
*  Estrategia  Bulegoaren  bidez  kaleratu  zen  “Encuesta  de  percepción  ciudadana-2017”
inkestan jakin genuen gure herritarrek (% 55ak edo gehiagok) egitasmo oso garrantzitsuen
artean kokatzen zutela eta 7,59 puntuazioarekin baloratzen zutela “las medidas para hacer
la ciudad más amigable con las personas mayores”.
* Halaber “E2020DSS Estrategiaren eguneratzea – oinarrizko dokumentua” delakoan ugari
dira adineko pertsona helduei egiten zaizkien erreferentziak, eguneratzerakoan izan behar
den kezkaren seinale. Batzuk aipatzeagatik: 

“Donostiako biztanleria ere zahartuz doa pixkanaka: 2015ean 45,3 urte zen batez
besteko adina; bostetik batek 65 urte edo gehiago zituen eta hogeita bostetik batek
(% 3,88 2015ean eta % 2,55 10 urte lehenago), emakumeen artean batik bat, 85
urte edo gehiago zituen (85 urte edo gehiagoko lau pertsonatik 3 emakumeak dira).
Adin  talde  handien  araberako  egiturak  hauxe  erakusten  du:  65  urtetik  gorako
biztanleen ehunekoa 1981ean % 12 izatetik 2016an % 22,86 izatera igaro da, eta 20

urtetik  beherako  biztanleen  ehunekoa  1981ean  %  21,9  izatetik  2015ean  % 17,1
izatera igaro da (Eustat, 2016).” 
“Zahartze demografikoak garrantzi  handiko ondorio sozioekonomikoak iragartzen
ditu  ongizate-sisteman eta  pentsio-sisteman,  eta  gizarte-  eta  laguntza-zerbitzuen
eskaria handiagoa izango da osasun-arloari  dagokionez.  Gainera,  eragina izango
du,  besteak  beste,  lan-merkatuan,  familietan  eta  aisian,  bizilekuen  eskarian  eta
ikerkuntzan.“
Bertan azaltzen den bezala. zahartze-indizeak Donostian honako progresio hau eduki
du: 2003: % 19,48 > 2009: % 20,38 > 2016: % 22,86.
Talde  ahulenen  karakterizazioa  egiterakoan  eta  inklusioa  aztertzerakoan,
birgogoratzen da adineko pertsonen kolektiboan dauden arriskuak, bereziki,  diru-
sarrerekin loturikoak.
“Biztanleria asko aldatu da: 1981ean 20 urtetik beherako biztanleak % 21,9 izatetik
2015ean  %  17,1  izatera  igaro  dira.  Halaber,  65  urtetik  gorako  biztanleak  %  12
izatetik  %  22,86  izatera  igaro  dira  denbora-tarte  berean.  Horrek  ondorio
nabarmenak  ditu  eredu  soziodemografikoaren  jasangarritasunari,  gizarte-
dinamismoari eta dinamismo ekonomikoari dagokienez, besteak beste.” 

* Udal Gobernuaren programan ere ugari eta anitzak dira adinekoei begira aipatzen diren
asmoak eta neurriak, Donostia Lagunkoia plana barne baina baita laguntza sozialak ere.
Zentzu horretan laguntzak tramitatzeko erraztasunen beharra espresuki agertzen da.

Aurrekoak horrela, eta ikusita gure herritarrak aldarrikapen argi baten inguruan bildu eta astero
kalera ateratzen ari  direla,  interpelazioa aurkeztu genion alkateari  berari.  Izan ere, kalean ozen
azaltzen ari  dira  nola  Europar  Batasunaren kalkuluen arabera,  pentsio duinak  ziurtatzeko,  jaso
beharrekoa langileen batez besteko soldataren  %60 izan  beharko litzatekeela.  Eta Hego Euskal
Herrian kopuru hori  1.080 eurotan kalkulatu dela eta hori  da,  hain zuzen ere, gure herritarrak
eskatzen ari direna. Are eta ozenago, pentsioen igoera %0,25ekoa izango dela jakin ondoren.  

Aurreratu  genion  interpelazioan  bertan  Gipuzkoako  Jubilatu  eta  Pentsiodunen  “Duintasuna”
elkarteak  Udaleko erregistrotik jasotakoaren berri,  Udalbatzak  lantzeko eskaera  zuzenak  egiten
zituelako.  “Gipuzkoako  Jubilatu  eta  Pentsiodunen  “Duintasuna”  elkarteak  borondate  politikoa
agertzeko eta honako eskaera hauek egin zizkion Donostiako Udalari:

- Arbuiatzeko pentsioen %0,25eko igoera ziztrina eta erreklamatzeko haien erosahalmenari
eutsi behar zaiola.
-  1,080 €-ko gutxiengo pentsioa ezartzea eskatzeko,  txirotasun atalasetik irten daitezen,
Euskal  Herriari  dagokion eran eta Europako Gutun sozialak ezarria betez (batez besteko
soldata haztatuaren %60), eta hori gauzagarria izango ez den bitartean, eskatzeko Eusko
Jaurlaritzari aipatu kopurua pentsiodun guztiek hilero eskura dezaten, behar den osagarria
ezarri behar dela.
-  eskatzeko  ezar  dadila  Euskal  Herriko  Babes  eta  Gizarte  Segurantza  Sistema,  gero  eta
pertsona  adindun  gehiagoren  pentsio  publikoak  eta  behar  dituzten  zaintzak  berma
daitezen.

-  datorren  urtean,  2019.  urtean,  ezarri  beharko  litzatekeen  jasangarritasun  faktorearen
ezarpena arbuiatzeko zeinak pentsioei murrizketa berria eta handia ekarriko dien
- bidaltzeko Estatuaren Gobernuari eta Eusko Jaurlaritzari Udalak onartu dituen erabakiak

Hori  guztia  aurreratu  genion  eta  alkatearen  erantzuna  mugatu  zen  esatera:  eskaera  taldeei
zuzendua  zegoela  eta  Gobernuko  taldeek  beren  adierazpena  egin  dutela,  non  bi  aldarrikapen
zehatz  horiei  dagokienez,  hitzik  ez  dago.  Ez  gara  ohituko,  ezta  konformatuko  ere,  Donostiako
interesak  guztiaren  gainetik  defendatu  behar  dituen  alkatea  alderdiaren  aurrean  makurtzen
ikusten. Donostiarren  %23rengan baino gehiagorengan eragiten duen gai honek duen garrantzia
eta interesaren defentsan ateratzea aldarrikapen zehatzekin bat egitea da, ihesbiderik gabe. 

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

-  Donostiako Udalbatzak Udal Gobernuari hertsiki eskatzen dio pentsionistak kolektiboaren
ordezkariekin  lehenbailehen  biltzeko,  eta  Udalari  aurkeztu  dizkioten  eskaera  desberdinei
aldeko erantzuna emateko, batik bat, Udaletxean puntualki espazio edo areto bat erabiltzeko
aukera  dela-eta,  bertan  babesteko  eguraldi  kaxkarra  denean,  megafonia  hobeto  entzute
aldera kokatzeko erraztasunak, eta abar.

Donostian, 2018ko martxoaren 20ean 

Amaia Almirall Lopez de Luzuriaga
EH BILDU udal taldeko zinegotzia

